
           
               ᑐᓴᕋᑦᓴᖅ 
 
ᐃᓕᓐᓂᐊᖅᑐᓕᕆᓂᕐᒧᑦ ᐱᓇᓱᐊᕈᓯᖅ 2006 – ᓄᓇᕗᑦ ᓯᕗᓂᑦᓴᖏᓐᓂᒃ 

ᓯᕗᓂᑦᓴᓕᐅᕆᓂᖅ 
 

ᐃᖃᓗᐃᑦ, ᓄᓇᕗᑦ (ᐃᐳᕈ 24, 2006) – ᐃᓕᓐᓂᐊᕐᓂᓕᕆᔨᒃᑯᓐᓄᑦ ᒥᓂᔅᑕ ᐄᑐᐊᖅ ᐱᑯ ᐱᒻᒪᕆᐅᑎᑦᓯᔪᖅ 
ᓴᙱᔪᓂᒃ ᑲᑐᔾᔨᖃᑎᒌᒍᑎᖃᕆᐊᖃᕐᓂᑎᓐᓂᒃ ᑕᕝᕙᓂ ᐊᕐᕌᒍᒥ ᐃᓕᓐᓂᐊᖅᑐᓕᕆᓂᕐᒧᑦ ᐊᕐᕌᒍᖓᓂ, ᐅᓪᓗᒥ 
ᐱᒋᐊᖅᑐᓂ. 
 

“ᑕᕝᕙᓂ ᐊᕐᕌᒍᒥ ᑕᐃᒎᓯᖃᕐᓂᐊᖅᑐᖅ, ᐃᓕᓐᓂᐊᖅᑐᓕᕆᓂᖅ - ᓄᓇᕗᑦ ᓯᕗᓂᑦᓴᖏᓐᓂᒃ ᓯᕗᓂᑦᓴᓕᐅᕆᓂᖅ, 
ᓴᖅᑭᔮᖅᑎᑦᓯᒍᑕᐅᓂᐊᖅᑐᖅ ᐱᓗᐊᙳᐊᕐᓂᖏᓐᓂᒃ ᐱᒻᒪᕆᐅᓂᖏᑕ ᐃᓅᓯᓕᒫᒥ ᐃᓕᑉᐸᓪᓕᐊᖏᓐᓇᕐᓂᐅᑉ ᐊᒻᒪᓗ 
ᐊᑑᑎᖃᓪᓚᕆᓐᓂᖏᓐᓂᒃ ᐃᓕᓐᓂᐊᖅᓯᒪᓂᐅᑉ ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ ᓇᒻᒥᓂᖅ ᒪᑭᑕᔪᓐᓇᕐᓂᒧᑦ,” ᐱᑯ 
ᐅᖃᖅᓯᒪᔪᖅ. “ᓯᕗᓂᑦᓴᓕᐅᕆᔾᔪᑎᖃᕐᓂᖅ ᐊᕕᑦᑐᖅᓯᒪᕕᑦᑎᓐᓂ ᓯᕗᓂᑦᓴᑎᓐᓂᒃ ᐱᒋᐊᕈᑎᖃᕆᐊᓕᒃ 
ᑐᙵᕕᖃᑦᓯᐊᖅᑐᓂᒃ ᑲᑐᔾᔨᖃᑎᒌᓐᓂᐅᔪᓂᒃ ᓇᐅᒃᑯᑐᐃᓐᓇᖅ.” 
 

ᐱᓗᐊᙳᐊᕐᓂᕆᓂᐊᖅᑕᖏᑦ ᐃᓕᓐᓂᐊᖅᑐᓕᕆᓂᕐᒧᑦ ᐱᓇᓱᐊᕈᓯᖓᓂ 2006 ᐃᓚᖃᕐᓂᐊᖅᑐᑦ ᖁᔭᓕᓇᕐᒥᒃ 
ᐅᓪᓗᒥᒃ ᐃᐳᕈ 24, ᐸᐃᕆᕕᓐᓂ ᐃᓕᓐᓂᐊᖅᑎᑦᓯᔩᑦ ᐅᓪᓗᖓᓂᒃ ᐃᐳᕈ 26 ᐊᒻᒪᓗ ᐱᔪᓐᓇᕐᓂᖅᑖᖅᐸᓪᓕᐊᓂᕐᒧᑦ 
ᐱᓕᒻᒪᑦᓴᓂᕐᒧᑦ ᐅᓪᓗᖃᕐᓗᑎᒃ ᐃᐳᕈ 27. 
 

“ᑕᕝᕙᓂ ᐱᓇᓱᐊᕈᓯᕐᒥ, ᐊᔭᐅᖅᑐᕆᐊᖅᑕᒃᑲ ᓄᓇᕗᒻᒥᐅᓕᒫᑦ ᐃᓕᓴᖅᓯᖃᑦᑕᖁᓪᓗᒋᑦ ᐃᓕᓐᓂᐊᖅᑎᑦᓯᔨᓂᒃ 
ᐸᐃᕆᕕᑦᓯᓐᓂ, ᐃᓕᓐᓂᐊᕐᕕᓐᓂ, ᐱᓕᒻᒪᑦᓴᕕᓐᓂ ᐊᒻᒪᓗ ᓄᓇᕗᑦ ᓯᓚᑦᑐᓴᕐᕕᒻᒥ, ᐊᒻᒪᓗ ᑕᐃᒃᑯᐊ 
ᐱᕚᓪᓕᖅᑎᑦᓯᓯᒪᔪᑦ ᐃᓕᓐᓂᐊᖃᑦᑕᑎᓪᓗᓯ ᓄᓇᑦᓯᓐᓂ,” ᐱᑯ ᐅᖃᖅᓯᒪᔪᖅ. 
 

“ᐃᓕᓐᓂᐊᖅᑐᓕᕆᓂᖅ ᑲᑐᔾᔨᖃᑎᒌᒍᑕᐅᕙᑦᑐᖅ ᐃᓕᓐᓂᐊᖅᑎᓄᑦ, ᐃᓕᓐᓂᐊᖅᑎᑦᓯᔨᓄᑦ, ᓄᓇᓕᓐᓄᑦ, 
ᐃᓐᓇᒻᒪᕆᓐᓄᑦ ᐊᒻᒪᓗ ᐃᓚᒌᓄᑦ ᐃᑲᔪᖅᓱᖅᑕᐅᓪᓗᑎᒃ ᐃᑲᔪᖅᓱᖅᑕᐅᓪᓗᑎᒃ ᒐᕙᒪᓕᒫᓄᑦ. ᓯᕗᒧᒋᐊᕈᑎᖃᖅᑎᓪᓗᑕ 
ᓴᖅᑭᖅᓯᕙᓪᓕᐊᓂᕐᒧᑦ ᓄᑖᒥᒃ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᕐᒥᒃ, ᐊᑐᓕᖅᑎᑦᓯᕙᓪᓕᐊᓂᕐᒧᑦ ᐃᓚᖏᓐᓂᒃ ᒪᕐᕉᓐᓂᒃ 
ᐅᖃᐅᓰᓐᓂᒃ ᐃᓕᓐᓂᐊᖅᑎᑦᓯᓂᕐᒧᑦ ᖃᓄᖅᑑᕈᑎᓂᒃ ᐊᒻᒪᓗ ᓄᑖᕐᖑᕆᐊᖅᑎᑦᓯᕙᓪᓕᐊᑎᓪᓗᑕ ᓄᓇᕗᒻᒥ 
ᐃᓕᓐᓂᐊᖅᑎᑦᓯᔨᑦᓴᓄᑦ ᐃᓕᓐᓂᐊᕈᑎᖓᓂᒃ, ᑲᔪᓯᒍᑎᖃᕆᐊᖃᖅᑐᒍᑦ ᑲᑐᔾᔨᖃᑎᒌᓐᓂᕆᕙᑦᑕᑎᓐᓂᒃ 
ᑐᓴᕈᒥᓇᖅᑐᓂᒃ ᓴᖅᑭᖅᓯᕙᓪᓕᐊᒍᒪᓂᑦᑎᓐᓄᑦ,” ᐅᖃᖅᓯᒪᔪᖅ. 
 

ᐃᓕᓐᓂᐊᖅᑐᓕᕆᓂᕐᒧᑦ ᐱᓇᓱᐊᕈᓯᖅ ᐊᕐᕌᒍᑕᒫᑦ ᐃᓕᓴᕆᔭᐅᓯᒪᕙᑦᑐᖅ, ᑐᕌᒐᖃᕈᑕᐅᓪᓗᓂ ᐃᓕᓴᖅᓯᖃᑦᑕᓂᕐᒧᑦ 
ᓄᓇᕗᒻᒥ ᐃᓕᓐᓂᐊᖅᑎᑦᓯᔨᖏᓐᓂᒃ ᐊᒻᒪᓗ ᑐᓴᐅᒪᓕᖅᐹᓪᓕᖅᑎᑦᓯᒍᒪᓪᓗᑎᒃ ᐱᒻᒪᕆᐅᓂᖓᓂᒃ 
ᐃᓕᓐᓂᐊᖅᑐᓕᕆᓂᐅᑉ ᐱᕈᖅᓴᐃᕙᓪᓕᐊᓂᕐᒧᑦ ᓄᓇᕗᒻᒥ ᓇᒻᒥᓂᖅ ᒪᑭᑕᔪᓐᓇᖅᑐᓂᒃ ᐊᒻᒪᓗ ᖃᑭᒪᒍᓐᓇᖅᑐᓂᒃ. 

